
Ang 10 susog sa Saligang-batas na nang lumaon ay kilala bilang Pagpapahayag ng mga Karapatan, ay inaprobahan ng dalawang-katlong  
boto ng unang Kongreso ng Estados Unidos at pinagtibay ng kinakailangang tatlong-kapat ng mga batasan ng estado.   National Archives

Dahil maraming mamamayan ang 
natakot na baka maging masyadong 
makapangyarihan ang bagong punong 

pamahalaan na itinatag ng saligang-batas, 
may minungkahing mga susog para protektahan 
ang kalayaan ng pagsasalita, ng pahayagan, 
ng relihiyon at mga iba pang mahalagang 
karapatan. sampu ang pinagtibay. sa ngayon 
ay kilala ang mga ito bilang pagpapahayag ng 
mga karapatan.

Susog I 
(Pinagtibay ika 15 ng Disyembre, 1791)

Ang Kongreso ay hindi gagawa ng batas na iginagalang 
ang pagtatag ng relihiyon, o ipinagbabawal ang 
malayang pananampalataya; o hinihigpitan ang 
kalayaan ng pagsasalita, o ng pahayagan; o ng 
karapatan ng mga mamamayan na magtipon nang 
mapayapa, at magpetisyon sa Pamahalaan na iwasto 
ang kanilang mga hinakdal. 

Susog II 
(Pinagtibay ika 15 ng Disyembre, 1791)

Hindi panghihimasukan ang isang Militia na 
pinamamahalaan nang maayos, na kinakailangan 
sa kaligtasan ng isang Estadong nagsasarili, ang 
karapatan ng mga mamamayan na magtaglay at 
magdala ng mga Sandata.

Susog III 
(Pinagtibay ika 15 ng Disyembre, 1791)

Walang sinumang Sundalo, sa panahon ng kapayapaan 
o sa panahon ng digmaan ang iuutos ng Estado na 
patirahin sa isang bahay na pansarili nang walang 
pahintulot ng May-ari, maliban kapag iniuutos ng 
batas. 

Susog IV 
(Pinagtibay ika 15 ng Disyembre, 1791)

Hindi lalabagin ang karapatan ng mga mamamayan 
na iligtas ang kanilang sarili, ang kanilang mga 
bahay, mga papeles at mga ari-arian laban sa mga 
hindi-makatwirang pagkapkap, paghalughog at 

pagsamsam, at walang ilalabas na mga Pahintulot ng 
Hukuman, maliban kung may malamang na dahilan 
na sinosoportahan ng Sinumpaang o pinatutunayang 
pahayag, at inilalarawan nang partikular ang lugar na 
hahalughugin at ang mga taong dadakpin o ang mga 
bagay na sasamsamin.

Susog V 
(Pinagtibay ika 15 ng Disyembre, 1791)

Walang sinuman ang makukulong para sa isang 
krimen na maaaring parusahan ng kamatayan o ng 
pagkakakulong sa bilanguan, maliban kung siya ay 
isakdal ng isang Grand Jury, hindi kabilang ang mga 
kaso na nagbuhat sa Sandatahang Lakas o nagbuhat 
sa Militia, kung isa siyang sundalo sa panahon ng 
Digmaan o sa panahong nanganganib ang kaligtasan ng 
madla; at hindi rin maaaring litisin ang isang tao nang 
makalawa para sa yaon ding paratang na nasa panganib 
siyang maparusahan ng kamatayan o ng pagkakakulong 
sa bilanguan; at hindi rin maaaring pilitin ang sinuman 
na magtestigo laban sa kanyang sarili sa anumang 
kasong kriminal, o bawian ng buhay, kalayaan o ng mga 
ari-arian nang walang wastong kaparaanan ng batas; at hindi rin maaaring kunin ang isang pansariling ari-

arian para sa paggamit ng madla, nang walang nararapat 
na kabayaran.

Susog VI 
(Pinagtibay ika 15 ng Disyembre, 1791)

Sa lahat ng pag-uusig na kriminal, ang nasasakdal 
ay may karapatang litisin ang kanyang kaso sa 
pinakamaagang panahon, at sa isang paglilitis na bukas 
sa madla, ng isang hurado na walang kinikilingan, sa 
Estado at distrito na kung saan sinasabing nangyari ang 
krimen, na ipinaalam ng batas nang pauna kung ano ang 
distritong iyon, at na ipaalam sa kanya kung ano ang 
paratang at ang dahilan ng pagpaparatang; na maharap 
niya ang mga taong magtetestigo laban sa kanya; na 
magkaroon ng pagkakataong magharap ng kanyang mga 
testigo, at magkaroon ng Abogadong Tagapagtanggol.

Ang Pangalawang-Pangulong si John Adams ang tagapangasiwa sa Senado ng Estados 
Unidos nang inaprobahan ng sangay ng Kongreso ang mga susog.  ©AP Images

Ang Kinatawang si James Madison ay may ginampanang mahalagang tungkulin  
ng pagpatnubay sa mga susog sa Kongreso at pagtapos ay sa paghikayat ng 

pagpapatibay ng mga ito sa kaniyang estado ng Virginia.  ©AP Images

Susog VII 
(Pinagtibay ika 15 ng Disyembre, 1791)

Sa mga sakdal at batas komon, na ang halagang 
pinagtatalunan ay higit pa sa dalawampung dolyar, 
pangangalagaan ang karapatan ng paglilitis sa 
pamamagitan ng hurado, at walang gagawing 
paglilitis, kung hindi ay sisiyasating muli sa anumang 
Hukuman ng Estados Unidos, kaysa alinsunod sa mga 
alituntunin ng batas komon.

Susog VIII 
(Pinagtibay ika 15 ng Disyembre, 1791)

Hindi iuutos ang isang labis-labis na piyansa, o 
magpapataw ng labis-labis na multa, o magbibigay ng 
mga malupit at hindi pangkaraniwang parusa.

Susog IX 
(Pinagtibay ika 15 ng Disyembre, 1791)

Ang pagbabangit isa-isa sa Saligang-batas, ng mga 
karapatan, ay hindi nangangahulugang hindi 
tinatanggap o hinahamak ang ibang karapatang 
pinananatili ng mga mamamayan.

Susog X 
(Pinagtibay ika 15 ng Disyembre, 1791)

Ang mga kapangyarihan na hindi hinirang para 
sa Estados Unidos ng Saligang-batas, o hindi 
ipinagbabawal nito sa mga Estado ay nirereserba 
para sa mga Estado nang alinsunod sa pagkakasunud-
sunod, o para sa mga mamamayan.


